
					ఈ పుట అచ్చుదిద్దబడ్డది




	చ.	
వఱపున మేను లెండఁ దమవారియెడం బెడఁబాసి జీవముం

దొఱఁగి ధరిత్రి డింది యతిదుర్దశఁ గాలము వేచి యుండఁగా

నుఱ వగువాన ద్రోణముల నొయ్యన నూల్కొన మున్నువోలె నే

డ్తెఱఁ గనుపట్టుభేకవితతిం గని యుత్సవ మొప్పఁ జేయఁగన్.

	వ.	
అని చెప్పి వెండియు.

	శా.	
ఆలస్యంబును గామినీజనరతివ్యాసక్తియున్ జన్మభూ

లోలత్వంబును రోగమున్ ఘనభయోల్లోభంబు సంతోషమున్

బోలంగా నివి యాఱు నెప్పుడు జగత్పూజ్యప్రతాపోదయ

శ్రీలం జెందఁగ విఘ్నకారణములై చెల్లున్ ధరామండలిన్.

	వ.	
కావున నివి యాఱుగుణంబులు పరిహరించిన పురుషుం బ్రదీప్త

సంపదలు ప్రాప్తించుఁ

బ్రాప్తంబు లైనసుఖదుఃఖంబులవలన మోదఖేదంబులం బొరయకుండునది.

	గీ.	
చక్రపరివర్తనమువోలె జనుల కెల్ల, సౌఖ్యదుఃఖంబు లెడనెడ సంభవించు

వానిఁ గైకొని యాత్మవిజ్ఞానమహిమ, బుధులు మోదఖేదంబులఁ బొరయ రెందు.

	సీ.	
వర్ధితోత్సాహుఁ డై వలయుకార్యములందు, దీర్ఘసూత్రుఁడు కాక తెలివి గలిగి

పనులఁ బ్రగల్భుఁడై బహుకార్యములతఱి, విసువ కేమిట నతివ్యసని గాక

మిగుల శూరుండైన మే లెఱుంగుట గల్గి, దృఢచిత్తుఁడై సమస్థిరత లొదవ

మితసత్యభాషణోన్మేషంబు సంధిల్లఁ, బుణ్యకర్మములపై బుద్ధి నిలిపి



	 







	గీ.	
యుండు పురుషునిగుణములయోజ తెలిసి, యింటి కెడపక తనుఁదానె యేఁగుదెంచి

సంచలింపక తాఁ బ్రతాపించి మించి, యంచితంబుగఁ గమల సేవించు నెపుడు.

	క.	
ఉద్యోగరహితు నలసుని, నుద్యత్సాహసవిహీను నొల్లదు సిరి సం

పద్యోగుఁ గొల్వఁ జేరదు, చోద్యముగా వృద్ధుఁ దరుణి చూడనిభంగిన్.

	వ.	
కావున నీకు ద్రవ్యసంపత్తి గలుగుకున్నను బుద్ధిసముత్సాహంబు గలుగుటంజేసి

బ్రతుకంగలవాఁడ వని పలికి వెండియు.

	చ.	
ఘనుఁ డొకవేళ లేమిఁ గడుఁ గందినఁ జుల్కదనంబు గాదు హీ

ననరుని కొక్కచోటను ధనం బొడగూడిన దొడ్డవాఁడు గాఁ

డనయము హేమమాలికల నందముగాఁ గయిచేసిరేనియున్

శునకము విక్రమస్ఫురణసొంపున సింహముఁ బోల నేర్చునే.

	సీ.	
శౌర్యసముత్సాహధైర్యసారంబులఁ, బురుడు చెప్పఁగ రాని పురుషవరుఁడు

జలనిధి గోష్పదస్వల్పమాత్రంబుగా, నమరాద్రి వల్మీకసమము గాఁగఁ

		 ఈ పేజీలో చివరి మార్పు 22 మార్చి 2023న 03:34కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

